
      Врз основа на член 52, став 1, алинеа 23 од  Законот  за  високото  образование  

(Службен весник бр. 35/2008, 103/08, 26/09, 34/09, 99/09, 115/10, 17/11, 51/11, 15/2013 и 24/2013) и член 37 став 1 алинеа 17 од Статутот на Првиот приватен универзитет - ФОН, Сенатот на Универзитетот на седницата одржана на 28.03.2013 година, го донесе следниот:

П Р А В И Л Н И К

ЗА  ОРГАНИЗИРАЊЕ НА ТРЕТ ЦИКЛУС УНИВЕРЗИТЕТСКИ -  ДОКТОРСКИ СТУДИИ

НА ПРВИОТ ПРИВАТЕН УНИВЕРЗИТЕТ – ФОН

(пречистен текст)

I. ОПШТИ   ОДРЕДБИ

    Член 1

Со овој правилник се уредуваат условите и начинот на запишување студенти на трет циклус универзитетски-докторски студии (во понатамошниот текст докторски студии), структурата на студиите, организирање и изведување на студиите, правилата на студирање, како и постапката за изработка и одбрана на докторскиот труд.

       Член 2

На Универзитетот се организираат докторски студии во следните научни подрачја:

· Правни науки

· Политички науки

· Економски науки

· Безбедносни науки

· Информатички науки.

Докторските студии  може да се организираат и во други научни подрачја за   

кои Универзитетот ќе добие акредитација.

       Член 3

Докторските студии се организираат на факултетите во состав на Универзитетот, според акредитирани студиски програми и во согласност со Европскиот кредит - трансфер систем (ЕКТС), на начин определен со овој правилник.
         Член 4

За организирање на докторските студии, Универзитетот преку избраните органи обезбедува соодветни простории и опрема за  реализација на студиската програма, обезбедува потребен број на наставно-научни работници од наставно-научните области за кои се организираат студиите и го утврдува начинот на финансирање и висината на средствата за трошоци  на студиите.

I. ОРГАНИЗАЦИЈА И КООРДИНАЦИЈА НА ДОКТОРСКИТЕ СТУДИИ
Член 5


Докторските студии се реализираат од факултетите во состав на ФОН Универзитеот кои имаат акредитација за организирање на трет циклус студии.


За потребите на организацијата и координацијата на докторските студии се формира Школа за докторски студии на ФОН Универзитетот.

Школата за докторски студии се основа со одлука на сенатот на Универзитетот.


Со Школата раководи директор. Директорот се избира од редот на редовните професори, за период од четири години, со право на уште еден избор.


Директорот на докторските студии се избира со одлука на сенатот, по предлог на ректорот и по предходно обезбедено мислење од основачот на Универзитетот.


Директорот има заменик. Заменикот се избира по предлог од директорот, за период од четири години, со право на уште еден избор.

   Член 6


Школата за докторски студии го координира органиизрањето и реализирањето на докторските студии на сите факултети во состав на ФОН Универзитетот кои организираат докторски студии.

Школата за докторски студии утврдува единствени критериуми за обезбедување квалитет на докторските студии на сите научни подрачја застапени на докторските студии. 
   Член 7


Во рамки на Школата се формира Стручен совет на докторски студии.


Стручниот совет го сочинуваат директорот на Школата за докторски студии, деканите на факултетите кои организираат докторски студии и по еден претставник од наставниците на секој од факултетите кои организираат докторски студии. 

Ректорот и проректорите на Универзитетот можат да учествуваат во работата на Советот.

Со Стручниот совет раководи директорот на Школата за докторски студии.
II. УСЛОВИ ЗА ЗАПИШУВАЊЕ НА ТРЕТ ЦИКЛУС УНИВЕРЗИТЕТСКИ - ДОКТОРСКИ СТУДИИ
     Член 8


Запишувањето на докторски студии се врши врз основа на конкурс кој Универзитетот го објавува во јавно гласило.

     Член 9

На докторски студии може да се  запише лице кое има завршено соодветни  студии од втор циклус според ЕКТС системот на студирање, или завршени соодветни последипломски (магистерски) студии според студиски програми пред воведување на ЕКТС системот на студирање и кое ги исполнува следните услови:

· Остварен просечен успех од најмалку 8.00 од сите предмети од предходно завршеното високо образование;

· Познавање на англиски јазик или некој од другите светски јазици. 

Наставно-научниот совет на факултетот кој организизра докторски студии, со од -
лука определува кои студии од втор циклус, односно последипломски (магистерски) студии, се соодветни за  запишување на докторски студии.


Во зависност од спецификите на научната област, Наставно-научните совети со одлука можат да утврдат и дополнителни критериуми кои ќе бидат составен дел од конкурсот за запишување на докторски стдуии. 

При еднакви услови, предност имаат кандидатите со повисок просечен успех. 

Странските државјани можат да се запишат на докторски студии под истите услови како и државјаните на Република Македонија.
Член 10

Изборот од пријавените кандидати го врши Конкурсна комисија која ја формира Наставно-научниот совет на факултетот кој организира докторски студии. 
По завршување на конкурсот, Конкурсната комисија врши избор од пријавените кандидати и објавува единствена ранг листа на примени кандидати за упис на докторски студии на соодветниот факултет.
 Член 11

Против одлуката за избор, кандидатите имаат право на приговор до Наставно-научниот совет на факултет на кој конкурирале за упис на докторски студии. 
Приговорот се поднесува во рок од три дена од објавувањето на ранг листата.

Наставно-научниот совет има обврска да одлучи по приговорот во рок од 3 дена од приемот на истиот и преку службите на Универзитетот да го извести кандидатот за донесенста одлука.

Одлуката на Наставно-научниот совет е конечна.

III. ФИНАСИРАЊЕ НА ДОКТОРСКИТЕ СТУДИИ

        Член 12


Студирањето на докторските студии е со лично финансирање.


Износот на школарина која студентите ја уплатуваат, како и износот на останатите трошоци за докторските студии, се определува со одлука на Управниот одбор на ФОН Универзитетот.

IV. СТРУКТУРА НА ДОКТОРСКИTE СТУДИИ
 Член 13

      Студиите од трет циклус - докторски студии се организираат како  научни студии (академски студии).

 Член 14

Докторските студии се остваруваат преку предавања, консултации, изработка на семинарски трудови, организирани академски обуки, испити и други облици, форми и техники на изведување на настава, активна истражувачка работа под менторство, изработка и одбрана на докторски труд.

   Член 15

Докторските студии траат три години, односно, шест семестри, од кои:

· во првите две години студентот се подготвува за истражување
· во последната студиска година го изработува докторскиот труд.
Подготовката  за  истражување  опфаќа  следење  на  настава по предмети за стек -
нување на знаења од методологијата на истражувањето и стекнувањето на генерички знаења, изработка на семинарски и научни трудови и учество на научни конференции, меѓународна мобилност, публикации во меѓународни научни списанија и учество на меѓународни собири во врска со докторскиот труд. 


Изработката на докторскиот труд опфаќа оригинално истражување на кандидатот преку подготовка и пријавување на тези и нивна одбрана, менторска работа, оценка на докторската дисертација и јавна одбрана на дисертацијата.

   Член 16


Наставата на докторските студии се изведува на македонски јазик.


Наставата може да се изведува и на друг јазик, доколку студиската програма е акредитирана како таква.

   Член 17


Наставата на докторските студии може да се организира како групна настава или поединечна (менторска) настава.


Групната настава е основен облик на настава и се изведува кога на одредена студиска програма е оформена група од најмалку пет студенти.


Поединечна (менторска) настава се организира кога на студиската програма е оформена група од помалку од пет студенти. Поединечната настава се организира во вид на консултации со предметниот наставник.
Член 18

Одредбите од Статутот на  ФОН  Универзитетот   кои се однесуваат  на донесувањето, утврдувањето односно давањето согласност на студиските и предметните програми, како и оценувањето, преминот, правата и должностите на студентите од првиот и вториот циклус на студии, стекнувањето односно одземањето на диплома, соодветно се применуваат и на студентите од третиот циклус на студии.

 Завршно оценување

  Член 19


На студентите на докторски студии континуирано им се врши  проверка на стекнатите знаења.


Завршното оценување се спроведува за сите предметни програми  или група на предметни програми предвидени со студиската програма, по завршувањето на предавањата.

  Член 20

Пријавување на полагањето на испитите по предметите студиската програма на докторските студии се врши преку електронскиот систем на Универзитетот.

За пријавување на полагање на испит, студентите плаќаат надомест утврден со одлука на Управниот одбор на Универзитетот.   
   Член 21

Студентите имаат право  секој  испит да го полагаат најмногу три пати.

Доколку студентот не го положи испитот и по трет пат, соодветниот испит ќе го полага пред тричлена комисија што ја формира Наставно – научниот совет на факултетот во рамките на кој се организираат студиите.

    Член 22

Завршното оценување го врши предметниот наставник при што како основа се земаат резултатите од разните видови на континуирана проверка на знаењата.

Завршното оценување се изразува со оценка од 5 (пет) до 10 (десет). Оценката 5 (пет) означува недоволен успех. 

Со стекнувањето на преодна оценка по наставниот предмет, студентот се стекнува со соодветен број на кредити утврдени во студиската програма.

Пријавување, подготвување и одбрана на докторскиот труд

       Пријавување на докторски труд

              Член 23


Студентот на докторски студии може да пријави тема за докторски труд одкако го запишал петтиот семестар. 
Докторскиот труд е резултат на самостојна работа на студентот со кој се систематизираат постојните научни знаења и се придонесува за нивниот натамошен развој.


Докторскиот труд од областа на уметноста може да биде изработен на начин кој е соодветен за подрачјето на уметноста во кое се подготвува дисертацијата.

        Член 24


Пријавата за изработување на докторски труд се поднесува до Наставно- научниот совет на факултетот во рамките на кој се организираат докторските студии.


Пријавата содржи: наслов на темата, преглед на достигнувањата на научната дисциплина поврзани со предметот на истражувања, предмет на истражување, цели на истражувањето, образложение на работните хипотези и тези, образложение за научната, уметничката и стручната оправданост на темата, очекуван научен придонес и примена на резултатите од истражувањето, нацрт на содржината,  план за работа, научни методи кои ќе се применат и преглед на литературата.

Член 25

Насловот на темата се избира од списокот  на  темите  кои  се  потврдени  од 

Наставно-научниот совет на соодветниот факултет.

Насловот на темата може да биде предложен и од кандитатот во договор со менторот.


По поднесената пријава, Наставно-научниот совет формира комисија за оценка на пријавената тема за изработка на докторскиот труд.


Комисијата е должна најдоцна во рок од 3 (три) месеци од денот на поднесување на пријавата, да се произнесе во врска со темата. 

    Член 26

Комисијата за оценка на пријавената тема за изработка на докторскиот труд изготвува извештај за предложената тема и истиот го доставува на усвојување од Наставно-научниот совет на факултетот.

Доколку Наставно-научниот совет не го прифати извештајот на Комисијата и негативно ја оцени темата на докторскиот труд, донесува одлука со која ја запира постапката за стекнување на научен степен доктор на науки. За донесената одлука се известува кандидатот. 

Во случајот од предходниот став  на овој член, кандидатот има право само уште еднаш да пријави тема од истото научно подрачје.

Доколку Наставно-научниот совет го прифати извештајот со кој позититвно е оценета темата на докторскиот труд, донесува одлука за прифаќање на темата. 

Одлуката за прифаќање на темата се доставува на потврдување до Стручниот совет на докторските студии.

Стручниот совет може:

· да ја потврди одлуката за прифаќање на темата;

· да констатира забелешки во однос на извештајот на комисијата за оценка на темата и во однос на самата тема, и да го задолжи Наставно-научниот совет да ја повтори постапката во однос на усвојување на темата.
Доколку Стручниот совет на докотрските студии ја потврди темата, донесува одлука за потврдување на темата. По донесување на оваа одлука, започнуваат да течат роковите за изработка и одбрана на докторската дисертација.

Доколку Стручниот совет констатира забелешки и го задолжи Наставно-научниот совет да ја повтори постапката во однос на усвојување на темата, тогаш Наставно-научниот совет забелешките ги доставува до Комисијата за оценка на темата. Доколку е потребно, Комисијата ќе побара од кандидатот да постапи по забелешките.

Откако ќе биде постапено по забелешките, Комисијата поднесува нов извештај до Наставно-научниот совет. По поднесување на повторниот извештај, во постапката се применуваат одредбите од став 1, 2 и 3 на овој член.

       Подготвување на докторскиот труд

       Член 27

Докторскиот труд се изработува според стандарди утврдени во Упатство за изработка на докторска дисертација усвоено од Наставно-научните совети на факултетите кои организираат докторски студии.

Докторскиот труд се пишува на македонски јазик. 

Докторскиот труд може да се изработува и да се брани и на друг јазик,  доколку студиската програма е акредитирана како таква.

       Член 28

Докторскиот труд се предава во Архивата на ФОН Универзитетот во шест еднообразни спирално укоричени примероци, заедно со еден примерок во електронска форма во PDF формат.

Доколку трудот биде изменет по барање на комисијата за оценка, кандидатот е должен да достави шест нови спирално укоричени примероци.

Пред одбраната на докторскиот труд, студентот предава пет истоветни примероци укоричени со тврд повез од последната верзија на дисертацијата, како и еден примерок во електронска форма.
       Ментор
       Член 29
Менторот под чие раководство студентот ќе го работи трудот, се определува од листата на ментори утврдена од Одборот за акредитација и евалуација на високото образование.

Одлука за определување на ментор донесува Наставно-научниот совет на факултетот.

Менторот на докторскиот труд треба да има најмалку четири објавени  рецензирани научно - истражувачки трудови во меѓународни научни списанија или меѓународни научни публикации во дадено поле во последните пет години. 

Одлуката за определување на ментор се доставува на потврдување до Стручниот совет на докторските студии.
        Член 30

На барање на кандидатот, Наставно-научниот совет на кој се организираат докторските студии може да му назначи екстерен ментор од друга високообразовна институција од земјата или од странство.

Екстерниот ментор треба да ги исполнува условите за ментор утврдени во овој правилник.

Кога на студентот му е назначен екстерен ментор, тој избира коментор од редот на наставниците од утврдената листа на ментори. Коменторот има исти права и обврски како и менторот на кандидатот.

Во случајот од став 1 на овој член, трошоците за екстерниот ментор ги сноси кандидатот по чие барање е назначен екстерен ментор.

         Член 31


На образложено барање на кандитатот или на менторот, Наставно - научниот совет  на факултетот на кој се организираат студиите може да донесе одлука за промена на менторот.


Во случај кога промената на менторот е одобрена по барање на кандидатот, а темата на докторскиот труд е прифатена или е во поодмината фаза, студентот го губи правото на одбрана на прифатената тема, освен во случаите кога има согласност од менторот.

Комисија за оценка на докторската дисертација

Член 32


Комисијата за оценка на докторскиот труд ја формита Наставно-научниот совет на факултетот, на образложен предлог од менторот на кандидатот.


Комисијата се состои од 5 члена. Првиот член е претседател на комисијата.


Комисијата е должна да поднесе извештај до Наставно-научниот совет во рок од 3 (три) месеци од примањето на докторскиот труд.


Пред доставување до Наставно-научниот совет, извештајот се објавува во Билтенот на Универзитетот.


Во рок од 15 дена од објавувањето, можат да се истакнат забелешки или предлози во врска со извештајот. Забелешките и предлозите се истакнуваат во писмена форма. Комисијата има обврска да ги разгледа забелешките и предлозите и да се произнесе во однос на нив со писмен извештај. Забелешките, предлозите и писмениот извештај во врска со истите, се составен дел од извештајот на комисијата за оценка на докторскиот труд.

 Член 33


Извештајот на комисијата за оценка на докторскиот труд треба да содржи:

· назив на факултетот, одлуката со која е формирана комисијата, името и презимето на кандидатот, називот и темата на докторскиот труд;

· предметот на истражување, релевантни податоци за подрачјето кое се истражува, методите кои се применувани во текот на истражувањето, како и резултатите од истражувањето;

· заклучок со предлог до Наставно – научниот совет заснован на научните придонеси на кандидатот, нивната примена и ограничувања, како и можните понатамошни истражувања.

Во прилог на Извештајот за оценка на докторскиот труд се доставува Извештај од Базата за проверка на плагијати која се води при Министерството за образование и наука. Извештајот нема да се разгледува на седница на Наставно-научниот совет доколку не содржи Извештај од Базата за проверка на плагијати, како и доколку согласно Извештајот докторскиот труд надминува 30% плагиран текст.

Член 34


На седницата на која се разгледува извештајот на комисијата за оценка, Наставно-научниот совет може да побара доработка на докторскиот труд. По извршената доработка на докторскиот труд, комисијата повторно изготвува извештај за оценка на трудот.

  Член 35


По однос на извештајот на комисијата за оценка, Наставно-научниот совет на факултетот донесува одлука врз основа на предлогот на комисијата.

Доколку извештајот на комисијата не биде прифатен, кандидатот има право да пријави нова тема за работа на докторскиот труд само еднаш.

Доколку извештајот биде прифатен, истиот се доставува на одобрување до Стручниот совет на докторските студии.

Стручниот совет може:

· да ја потврди одлуката за прифаќање на извештајот на комисијата за оценка на докторскиот труд;

· да констатира забелешки во однос на извештајот на комисијата за оценка на докторскиот труд и да го задолжи Наставно-научниот совет да ја повтори постапката во однос на усвојување на извештајот на трудот.

Доколку Стручниот совет на докотрските студии го прифати извештајот на комисијата за оценка на докторскиот труд, донесува одлука за потврдување на одлуката на Наставно-научниот совет за прифаќање на извештајот на комисијата за оценка на трудот.

Доколку Стручниот совет констатира забелешки и го задолжи Наставно-научниот совет да ја повтори постапката во однос на усвојување на извештајот за оценка на трудот, тогаш Наставно-научниот совет забелешките ги доставува до Комисијата за оценка на трудот. Комисијата ќе побара од кандидатот да постапи по забелешките.

Откако кандидатот ќе постапи по забелешките, Комисијата поднесува нов извештај до Наставно-научниот совет. По поднесување на повторниот извештај, во постапката се применуваат одредбите од став 1, 2, 3, 4, 5 и 6 на овој член.

Проверка на докторскиот труд во базата за проверка на плагијати

          Член 36
Докторските трудови подлежат на проверка во базата за проверка на плагијати што се води при Министерството за образование и наука.

Проверката во Базата ја врши менторот на докторскиот труд.
Менторот го проверува докторскиот труд откако Комисијата за оценка ќе се изјасни во врска со трудот, односно, откако кандидатот ќе постапи по евентуалните забелешки од страна на Комисијата.

Менторот задолжително го внесува докторскиот труд во базата за проверка, најмалку 30 дена пред одбраната на трудот. 

Докторскиот труд се смета дека не е плагијат доколку, согласно Извештајот од Базата за проверка на плагијати, не надминува 30% плагиран текст.

Член 37

По прием на Извештајот од Базата за проверка на плагијати, доколку истиот не надминува 30% плагиран текст, Комисијата за оценка ќе го потпише Извештајот за оценка на трудот.  

Доколку плагираниот текст надминува 30% од докторскиот труд, Комисијата за оценка нема да го потпише Извештајот за оценка на трудот. Во таков случај, докторскиот труд се враќа во менторска фаза и подлежи на повторна проверка, согласно одредбите на оваа одлука.

Член 38

При закажување седница на Наставно-научен совет, деканите на факултетите не смеат да стават на дневен ред усвојување на Извештај за оценка на докторски труд кој во прилог нема Извештај од Базата за проверка на плагијати, како и доколку согласно Извештајот трудот надминува 30% плагиран текст.

             Комисија за одбрана на докторски труд

     Член 39

На седницата на која е усвоен извештајот на комисијата за оценка, Наставно -научниот совет, со одлука формира комисија за одбрана на докторскиот труд.


Комисијата за одбрана се состои од пет члена од кои четири се од соодветната научна област, од институцијата која ги организира докторските студии, а петтиот е надворешен член. 

Менторот на докторскиот труд не може да биде член на комисијата за одбрана.  


Членовите на комисијата за одбрана се лица избрано во наставно-научно звање редовен професор или вонреден професор.


Членовите на комисијата за оценка, можат да бидат и членови на комисијата за одбрана на докторската дисертација. 

Одбрана на докторска дисертација

Член 40
Кандидатот ја брани докторската дисертација најдоцна во рок од еден месец од прифаќањето на извештајот на комисијата за оценка.

Пред одбраната, кандидатот треба да има објавено два рецензирани научно – истражувачки труда како автор во меѓународни научни списанија или меѓународни научни публикации, или еден труд во меѓународно списание со импакт фактор. 

Доколку условот од став 2 на овој член  не е исполнет, комисијата не смее да закаже термин за одбрана на докторскиот труд. 

            Член 41
По барање на кандидатот,  Наставно-научниот совет може да одобри продолжување на рокот за одбрана на докторскиот труд утврден во став 1 на овој член, за времето додека траеле причините за спреченост за работа на трудот. 

Доколку кандидатот го пречекори дополнително утврдениот рок, го губи статусот на студент на докторски студии. 

Лицето кое го губи статусот на студент поради непочитување на дополнително утврдениот рок, има право повторно да конкурира за запишување на докторски студии.

Доколку на кандидатот му се одобри повторен упис на докторски студии, може да му се признаат предходно положените испити за што одлука донесува комисијата за признавање на испитите на соодветниот факултет. 

  Член 42
Одбраната на докторскиот труд е јавна.

Терминот на одбрана, името и презимето на кандидатот, како и насловот на докторската дисертација, се објавуваат во средства за јавно информирање најдоцна 7 дена пред одбраната.

   Член 43

Одбраната започнува со воведно излагање на претседателот на комисијата за одбрана во кое ги изнесува биографските податоци за кандидатот, ги запознава присутните со темата на докторскиот труд, како и со заклучокот од извештајот на комисијата за оценка.


По излагањето на претседателот на комисијата, на кандидатот му се овозможува во траење, по правило, од 45 минути, да го изложи докторскиот труд со главните резултати од истражувањето.


По излагањето на кандидатот, прашања поставуваат членовите на комисијата. Прашања во врска со докторскиот труд можат да постават и останатите присутни.


Кандидатот е должен да одговори на сите прашања кои се во врска со темата на докторскиот труд.

     Член 44

По завршувањето на одбраната на докторскиот труд, комисијата за одбрана јавно ја соопштува оценката на одбраната на трудот.


Оценувањето се врши со две описни оценки: ,,Го одбрани докторскиот  труд“ и ,,Не го одбрани докторскиот труд“.


За текот на одбраната се води записник во кој се внесува оценката од став 3 на овој член.


Записникот го потпишуваат членовите на Комисијата.

       Член 45

По успешната одбрана, на студентот му се издава уверение за завршен  трет циклус универзитетски докторски студии. 

         Член 46
Издавањето, формата и содржината на дипломите на студентите на трет циклус на студии го уредува Универзитетот. Дипломата е еднообразна за сите факултети во состав на Универзитетот.

            Дипломата ја потпишува деканот на факултетот во рамките на кој се организираат докторските студии и ректорот на Универзитетот.

            Промоцијата за докторите на науки ја врши ректорот на Универзитетот.

Член 47
          На студент кој завршил докторски студии може да му се одземе издадената диплома под услови и постапка уредени со Законот за високо образование и Статутот на ФОН Универзитетот.

ПРЕОДНИ И ЗАВРШНИ ОДРЕДБИ

            Член 48
Од 1 јануари 2015 година, менторот на докторскиот труд треба да има најмалку шест објавени  рецензирани научно - истражувачки трудови во меѓународни научни списанија или меѓународни научни публикации од кои најмалку два во меѓународни списанија со импакт фактор, во дадено поле, во последните пет години.
             Член 49
На лицата кои се стекнале и кои ќе се стекнат со академски назив магистер на науки според прописите кои важеле до стапување на сила на Законот за високото образование, 22 март 2008 година, можат да им се признаат најмногу 60 кредити, доколку се во согласност со предметите на избраното подрачје.

              Член 50
Студентите на трет циклус на студии  се должни во рок од шест години, сметано од денот на почетокот на семестарот во кој ги запишале докторските студии, да ги положат предвидените испити со студиската програма, како и да ја пријават и одбранат докторската дисертација. 

Во случај на пречекорување на рокот од став 1 на овој член, студентот го губи статусот студент на докторски студии.

Лицето кое го губи статусот студент на докторски студии може повторно да конкурира за запишување на докторски студии пришто доколку биде примен на студии има обврска да плати полн износ на школарина за докторските студии.

На лицето кое повторно е примено на докторски студии, може да му се признаат предходно положените испити на докторски студии. Одлука за признавање донесува комисијата за признавање на испити на соодветниот факултет на кој студентот се запишал на докторски студии.
               Член 51
Овој Правилник стапува на сила со денот на објавувањето во Билтенот на Универзи​тетот. 

Скопје, 28.03.2013

